
Дашдоржийн Наваансүрэн

	Зохиолч Д. Наваансүрэн 1922 онд Сэлэнгэ аймгийн Мандал сумын нутагт төржээ. Д. Наваансүрэн 1952 онд Намын дээд сургууль, 1965 онд Москва хотноо М. Горькийн нэрэмжит утга зохиолын дээд сургуулийн дэргэдэх дээд курс төгсгөжээ.

	1950 оноос эхлэн уран зохиолын ажлаа эхэлж хүүхэд багачуудад зориулан шүлэг, дуу олныг бичсэн бөгөөд «Агуйгаас олдсон эрдэнэ» номоо хэвлүүлсэн байна.

	 

	 

	
ЗАМЧНЫ ХҮҮ 
(Өгүүллэг)

	 

	Уулын орой будагнан гол дээгүүр уур манан савсалсан өвлийн бүүдгэр өглөө билээ. Уулын бэл дэх шинэхэн хоёр хүрэн байшингийн яндангаар өтгөн хар утаа эгц өөдөө олгойдоод жаварт цохигдон сарнин замхарч байлаа.

	Дулаалж хувцасласан эрэгтэй, эмэгтэй замчид хүрэн байшингаас гарч багаж хэрэглэлээ ганц дугуйтай төмөр тэргэнцэрт ачаад хос замын өрөөсөн дээгүүр түрэн хөндий дундуур зурайсан ган шугамыг дагасаар хошуу тойрон далд оров.

	Хөвөнтэй өмд, цамцтай намхан нуруутай жаал, байшингийн үүдний довжоон дээр замчдыг далд орон ортол зогсож байгаад буцаж оров. Энэ бол замчин Төмөрийн арван нэгэн настай хүү Хүрэлбаатар ажээ. Хүрэлбаатар төмөр замын зангилааны бага сургуулийн дөрөвдүгээр ангид сурдаг. Хагас жилийн амралтаар өчигдөр гэртээ ирээд, «Замчидтай цуг ажиллана» гэж ээж, аавтайгаа уралдан, эртлэн боссон боловч «ийм хүйтэн өдөр зам дээр очиж болохгүй. Өдөр тийшээ дулаарвал очоорой» гээд аав, ээж нь явуулсангүй. Тэгээд Хүрэлбаатар аав, ээж хоёроо эргэж хараад даллаж магадгүй гэж горьдохдоо тэднийг далд ортол зогсжээ.

	Хүрэлбаатарын аав ээж хоёр, хоёулаа замчин, аав нь бригадын дарга юм. Эднийх энэ цэгт Хүрэлбаатарыг дөрвөн настай байхад ирж ажиллажээ. Тэгэхэд энэ цэгт Хүрэлбаатараас өөр хүүхэд ч байсангүй. Байр сахиж үлдэх хүн ч байсангүй, цөм ажилтай, ихэнх нь гэр бүлгүй залуучууд байжээ. Хүрэлбаатар аав ээжээ дагаж замчидтай цуг зам дээр өдөр өнгөрөөдөг байжээ.

	Цас, бороо шуургатай өдөр аргагүй гэрт үлдэхдээ гал зуухныхаа өрөөний цонхоор зам тийш нүдээ гөлөртөл ширтсээр байгаад суугаагаараа унтчихсан байдаг. Ингэж нэг жил болов. Хойтон жил нь гэр бүл нь ажилгүй Лут гэгчийнх ирсэнд Хүрэлбаатар тэдний хүүхэдтэй тоглосон болж өдөр өнгөрөөдөг боллоо. Лутын хүүхдүүд Хүрэлбаатараас бага мөртөө тун эрх, дүрсгүй, юм л бол уйлдаг, хүүхдийн эх цэвэрч, аманцар Ханд гэгч хүүхдээ уйлах тоолон зөв бурууг олохгүй өөрийнхөө хүүхдийг өмөөрч Хүрэлбаатарыг хөөж гаргадагт нь дургүйцэж, дахиад аав ээжээ дагаад зам дээр очдог болов. Хүрэлбаатар сургуульд орсноосоо хойш ч зуны амралтаар ирэхдээ бас л өдөр бүр замчдыг дагаж, зам дээр очиж ажилладаг байв. Ингэхдээ багынхтайгаа адил тоглож өдөр өнгөрөөдөггүй замчдад ажлаас нь хийлцдэг болжээ. Замчдын зарим нь амарч хүний хүч дутагдсан үед бригадын хуучин дарга Төгс «За манай цэгийн үндсэн замчин өнөөдөр бидэнд туслахгүй бол горьгүй нь» гэхэд Хүрэлбаатар ямар ч чухал ажил хийж байсан түүнээ орхиж замын ажилд гардаг байв.

	Биеэр жижиг боловч сүрхий чадалтай, ажилд шаргуу энэ хүүг замчид хайрлан магтдаг юм. Гурван жил дараалан зуныхаа амралтаар сайн дураар замд ажиллаж өнгөрсөн зун мэргэжлээ шалгуулан дөрөвдүгээр зэргийн замчны үнэмлэх авчээ. Хүрэлбаатар хагас жилийн амралтаар гэртээ яаран ирсний учир бол зам дээр ажиллах гэсэн байжээ. Ингээд анхны өдөр ажилд гарч чадахгүй болсондоо бухимдан бодол болон сууснаа цүнхээ авч унших ном эрж байгаад «Ардын аман зохиолын цуглуулга» гэсэн дэвтэр гаргаж «Аа байз, Дулам эмээгээр үлгэр хэлүүлж тэмдэглэж авъя» гэж яаран гарч ахлах замчныд орлоо. Ахлах замчны эмгэн ээж саяхан 85 насныхаа найрыг хийлгэсэн Дулам эмгэн вандан орныхоо өмнө суугаад хоол цай идэж уухдаа ч гараасаа салгадаггүй, элэгдсэн шар эрхээ хүзүүндээ зүүж, юм эсгэж байв.

	— Эмээ та юу оёх нь вэ? гэж Хүрэлбаатарыг асуухад Дулам эмгэн нүднийхээ шилийг дух өөдөө болгоод:

	— Аа, Хүрэлбаатар минь ирээ юу. Эмээ нь үнсье гэж үнсээд үйлдвэрчний бүлгийн маань дарга хүүгийн минь ээжий, шефтэй нэгдэлдээ төлийн элгэвч, нэмнээ хийж өгье гэж санал гаргасан юм шүү дээ. Тэгээд эмээ нь ч гэсэн хуруу нэмэх санаатай гээд орныхоо хөлийн авдраас цаасан ууттай юм гаргаж «Чиний хувь, эмээ нь бас хүүдээ насаа нэмье» гэж өгөхөд Хүрэлбаатар «Баярлалаа» гэж аваад сайхан сэтгэлт эмгэний ажилд саад болохгүйг хичээн, тэндээс түргэн гарч бусад айлуудаар дараа хэсэхээр шийдээд гэртээ орж, халуун савтай цайгаа авч дулаалж хувцаслаад замчид дээр очихоор гарлаа. Үүлний цаанаас нар ёлтойж, явган шуурга исгэрэн, цас манаргаж өргөн тал, цагаан далай үелзэн долгиолох мэт харагдана. Тэгш талаас ачааны галт тэрэг зөрөн өнгөрлөө. Түүнийг өнгөртөл замын эргүүл Лутын сахал нь мөстөж хөмсөг нь цантаад, шуурга уруудан тун их даарч яваа харагдав.

	Хүрэлбаатар Лутыг тосон очиж халуун савны тагт цай хийж өгөв. Лут инээмсэглэн, сахлынхаа мөсийг авч хаяад «яггүй жаварлаж, сүрхий чимхэж байна даа. Манайхан замынхаа урд хэсгийн зааг дээр бий. Ингэсхийгээд ирнэ. Хүү минь буц, буц. Осгочихно гэхэд Хүрэлбаатар «Тэгвэл та харьж амар л даа. Би танын оронд хойт зааг хүртэлх замыг чинь эргээд ирье» гэв. Лут хориод, хориод болсонгүй. Дэр мод дамжин шуурга сөрөн гүйж яваа Хүрэлбаатарын хойноос харан «Мөн ч сэргэлэн, тусархуу хүү шүү» гэж шивнээд, цааш алхав.

	Хүрэлбаатар тэгш талын, саяны өнгөрдөг галт тэрэг одоо нугын Зөрлөг хүрсэн. Сондгой талаас галт тэрэг зөрөх бол одоо яг л хөдөлж байгаа, хөдөлгөөн ид ихтэй энэ үед тэгш талаас галт тэрэг мөрдөн гарсан ч байж болно гэж бодон хэзээ язааны хашир замчин шиг байн байн эргэн харж, чих тавин чимээ чагнан эгц өөдөөсөө исгэрэн алгадаж байгаа шуургатай тэмцэлдэн явлаа. Хошуу дөхөв. Алсад салхины дээрээс илчит тэрэгний дохио бүдэгхэн дуугарахад Хүрэлбаатар тэгш талаас мөрдөн гарсан галт тэрэг ирж явааг мэдэв. Манаран байгаа шуурган дундуур цэгийн байшин тэртээд бүрэлзэнэ.

	Замын эргүүл Лут түүнээс нааш ирж явааг Хүрэлбаатар хараад Лут гуай замынхаа хойт хэсгийг эргэх ёстой байтал эргэсэн зам руугаа буцдагийн учир юу билээ. Зам зүгээр байгаадаа гэдэг ер бусын зүйл сэрдхийн бодож цааш яаран гүйтэл намгийн зах орчмын дугуйрсан зам төмөр хугарсан харагдав.

	Лут гуайг явж өнгөрсний дараа саяны галт тэрэгний доргионд энэ зам төмөр хугарчээ. Цувааны сүүлчийн гурав дахь вагоны дугуй цохиотой байх шиг санагдсан. Түүнээс ч болсон байж мэднэ. Ирж яваа галт тэргийг даруй зогсоох хэрэгтэй гээд улаан бүчээ авах гэтэл өглөө ажилд гарна гээд бүчээ зүүгээгүйг гэнэт саналаа. Илчит тэрэгний дохио огцомхон дуугарсаар галт тэрэг юу юугүй хошуу тойроод ирэх гэж байгаа мэт санагдан улам ч сандарлаа.

	Лутыг хартал амжиж ирэхээргүй хол явав. «Галт тэрэг хажуугийн хөтлөөс нааш уруудуур замд яг л хурдаа авч байгаа. Хошууны үзүүрт түргэхэн очиж торомзолж зогсох зайг эзэлье. Чадвал, гэнэтхэн тормоз хийлгэхгүй юмсан» гэж бодоод Хүрэлбаатар ч гүйлээ. Исгэрэн чарласан цасан шуурга сөрж замын голоор хурдалж явахдаа дэр модонд бүдэрч унатал, малгай нь замын хажуу руу үсрэн, цасан шуурга түүнийг хийсгэн өнхрүүлэв. Улам холдон хийсэж байгаа малгайгаа харсан Хүрэлбаатарын сэтгэлд ямар нэг үл бүтэх амьтан малгайгаар нь тоглож байгаа шиг санагдав.

	Хүрэлбаатар малгайнхаа хойноос гүйх гэснээ болив. «Түүнтэй хөөцөлдөх цаг биш» гэх шиг илчит тэрэгний дохио сүртэй хангинана. Хүрэлбаатар цааш гүйлээ. Ингэж гүйж явахдаа «Зөвлөлтийн нэг пионер галт тэргийг аюулаас аврахаар хөлийнхөө хурууг зам төмөр дээр чулуугаар хэгз цохиж цусаар нь цагаан цамцаа будаж улаан дохио хийснийг» нэг номоос уншсанаа санав. Цамц нь хөх ер нь улаан цагаан юм биед нь алга шиг санагдав. Галт тэрэг ч ойртон ойртсоор. Хүрэлбаатар ч гүйн гүйсээр түүний өөдөөс цасан шуурга исгэрэн балбасаар. Хүнд ачаатай галт тэрэгний уртаас урт цуваа хурдаа нэмэн урагшлах тутам хүчээ шавхан тосон гүйж яваа хүү, галт тэрэг хоёр ойртон ойртсоор. Өмнөх замаа ширтэж яваа машинч залуу:

	— Замаар нэг хүн... гэтэл

	— Тийм байна. Нэг хүн явж байна гэж туслах нь хариулав.

	— Хүүхэд байна шүү! гээд машинчийн царай барс хийхэд:

	— Ногоон хувцастай хүүхэд байна- Дохиогоо!... Яагаад замаас гардаггүй юм бол гээд туслах нь машинч өөдөө харахад машинч хурдаа хасаж, тосон гүйж яваа хүүхдээс нүд салгалгүй их л сандарч байгаа харагдав. Илчит тэрэгний дохио давхцан дуугарч галт тэрэг урагшилсаар Хүрэлбаатарт 1000... 900... 800... метр ойртов.

	Хүрэлбаатарт галт тэргийг зогсоож аюулаас аврахаас өөр бодсон санасан юм юу ч алгаа. Галт тэрэг намайг хараад зогсох ёстой гэдэг эцсийн бөгөөд итгэлгүй горьдлого байлаа. Хэрэв чээжээрээ тулаад зогсоочихдог сон бол Матрасов шиг улаан чээжээрээ тулахад ч бэлэн болов. «Зогсох шинж алга, яадаг билээ! Миний эндээс тасархай зам хүртэл 700-хан метр... байз, юу билээ? Хөлийн минь ороолт улаач биш билүү гээд суун туслаа.

	— Яадаг билээ, суучихлаа! гэж туслахаа хэлэхэд:

	— Харав уу? Улаан дохио! гэж машинч бачимдан дуугарав.

	— Улаан дохио харлаа! гэж туслах нь сандарсандаа чанга хэлэв.

	Тормоз дарлаа. Уруудуур замд галт тэрэгний урт цуваа урагшлан

	аажмаар зогсов. Туслах машинч цонхоор хартал, замын хажууд өнөөх жаал нэг гартаа эсгий гутлаа барьж, нөгөө гартаа бүдэг улаан хүрэн даавуу барьж, цасан дунд хөл нүцгэн, нулимсаа бөмбөрүүлэн инээмсэглэн зогсож байлаа.

“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номын ӨМНӨХ ҮГ

	 

	ҮЛГЭР ТӨГСГӨЛГҮЙ ҮРГЭЛЖИЛНЭ

	 

	Үр хүүхдээ сайн хүн болгохын тулд үнэмшилтэй сайхан үлгэр зохион ярьдаг ард түмний мөнхийн уламжлал төгсгөлгүй үргэлжилсээр байна. Манай эх оронд социализм байгуулах бадрангуй сайхан үйлсийн тухай шинэ үлгэрийн анхны хуудас сөхөгдсөнөөс хойш өнгөрсөн жилүүдэд монголын уудам цэлгэр нутаг, түүний хүн ардын сэтгэл санаанд танигдашгүй гүнзгий өөрчлөлт гарч, тэр үйл явдлын тухай цоо шинэ үлгэр туульс зохиогдлоо. Хоцрогдсон нүүдлийн мал аж ахуйтай орныг социалист хөдөө аж ахуй, аж үйлдвэрийн орон болгон хувиргаж, хөрөнгөтний нийгмийн хөгжлийн урт шатыг алгасуулан хөгжүүлж, өчигдөрхөн уур нүдүүр хэрэглэж байсан хүнийг өнөөдөр цахилгаанаар ажиллах механикжсан том үйлдвэрийн ажилчин болгож, өчигдөрхөн үхэр тэргээр гэлдэрч явсан ардыг өнөөдөр дуунаас хурдан нисэх онгоцны жолоо дээр суулгаж өгсөн тийм ид шидтэний тухай бичсэн ямар ч зохиол нь үлгэр туульсын шинжтэй байхаас аргагүй юм.

	Жараад жилийн тэртээх хүүхдүүдэд ээж аав нь жилийн газрыг сараар товчилдог жигүүрт морин, юу санасан есөн хүслийг бүрдүүлэх чандмань эрдэнийн тухай үлгэр ярихад тэд үнэмшиж тийм ид шидтэй болох сон гэж мөрөөддөг байлаа. Тэгвэл өнөөгийн хүүхдүүдэд тийм үлгэр огтхон ч сонирхогдохгүй болжээ. Яагаад гэвэл тэд өөрсдөө үлгэр шиг үйл явдлын гүнд, монгол орны нүүр царайг танигдахгүй болгон хөгжүүлж буй ид шидтэй хүмүүсийн дунд аж төрж, тийрэлтэт онгоц, электрон машин, өнгөт телевизор, өөрөө ажиллах суурь машин, дуу болоод дүрс хураагч хэрэгсэл, сансрын болоод бичил биеийн дуран авай зэрэг орчин үеийн техник шинжлэх ухааны ид шидтэнүүдийн хүрээлэл дунд сурч хөдөлмөрлөж байна. Хэдхэн жилийн өмнө, гуч дөчөөд оны үед радио анх сонсохдоо чөтгөр шулам гэж, кино анх үзэхдээ сүнс сүг дүрс гэж цочин бишүүрхэж, чийдэнгийн асаж байгаа шилнээс тамхиа нэрэх гэж гаансаа түүнд нааж байсан тэр л хүмүүсийн үр сад өнөөдөр богино долгионы радио, спортын олон улсын тэмцээнд оролцон түрүүлж дэлхийн кино наадмуудаас шилдэг бүтээлийнхээ төлөө алт, мөнгөн цомоор шагнуулж, цөмийн шинжилгээний олон улсын институтэд докторын зэрэг хамгаалж байна.

	Гучаад оны үеийн монгол хүнд хэдэн зуун километрийн алсад болж байгаа үйл явдлыг гэрийн хоймортоо суугаад дууг нь сонсож, дүрсийг нь үзнэ гэвэл тийм юм ярьсан хүнийг «ухаан нь орж гарч байна» хэмээн гайхах байсан. Гэтэл саяхан монголын пионерын байгууллагын 55 жилийн ойгоор Булган аймгийн пионерын ордны тайлан тоглолт Улаанбаатар хотод болоход Булган аймгийн хөдөлмөрчид үр хүүхдийнхээ авьяасыг зурагтын дэлгэцээс гэр гэртээ суугаад харцгааж яг л нийслэлд, улсын хүүхдийн театрт, хүүхдийнхээ тоглолтыг үзэж байгаагаас ялгаагүй баяр жаргалыг эдэлж байлаа. Ингэнэ гэж гучаад оны үед байтугай тавиад оны үед ч хүмүүст ярихад итгэхгүй нь л дийлэнх байх байсан. Гэвч монгол оронд урьдын түүхэнд байгаагүй цоо шинэ үлгэр зохиогдож, амьдралд хэрэгжиж байна.

	Аливаа нэгэн үнэмшмээргүй зүйлийг манайхан «үлгэр шиг юм» гэж хэлдэг. Тэгвэл манай эх оронд гарсаар байгаа өөрчлөлтүүд мөн л үлгэр домог шиг гайхамшигтай мөртөө жинхэнэ бодит байдал мөн билээ. Монголын ард түмний сэтгэл хөдлөм баатарлаг, бадрангуй шинэ туульс эртний уламжлалт газар нутаг дээр маань бодитойгоор сүндэрлэн босож, түүний сүр хүч, суу алдар нь уран зохиолын хуудаснаа мөнхрөн бичигдсээр байна.

	Монгол шинэ туульсын салшгүй бүрэлдэхүүн хэсэг нь шинэ монголын хүүхдийн утга зохиол болжээ. Манай хүүхдийн утга зохиол эх орныхоо социалист өөрчлөлтийн гайхамшигтай үйлсийг жил ирэх тусам яруу сайхнаар дүрслэн харуулахын хамт өөрөө мөн л өсөн өндийж, дуу хоолойгоо улам цээл тунгалаг болгон эх орон, уншигчид, баатруудтайгаа нэгэн хамт өсөн хөгжиж байна.

	Хэрвээ дөч, тавиад оны үед хүүхдийн зохиол ховор юмны тоонд орж, хүүхдийн шилдэг сайн зохиол болон зохиолчийг уншигч түмэн маань мөрөөдөж байсан бол сүүлийн хориод жилийн дотор энэ мөрөөдөл бодит биеллээ олжээ. Үүнийг ардын хувьсгалын 50 жилийн ойгоор гарсан «Хүүхдийн уран зохиолын дээжис» ном бэлхнээ харуулсан билээ. Тэр номд манай хүүхдүүдийн зохиолыг нь сонирхон уншдаг 49 зохиолчийн шилдэг бүтээл орсон байлаа. Түүнээс хойш аравхан жил өнгөрч ардын хувьсгалынхаа 60 жилийн ойтой бид золгож, хүүхдийн зохиолчид өөрсдийн бичсэн шилдэг зохиолын эмхэтгэлийг уншигчдадаа, хувьсгалынхаа яруу алдарт ойдоо өргөн барьж байна.

	Өнгөрсөн арван жил бол түүний өмнөх тавин жилтэй харьцуулахад нүд ирмэх төдий богино хугацаа юм. Гэвч энэхэн богино хугацаанд манай хүүхдийн утга зохиол үлгэрийн хурдаар хөгжсөн гэхэд болох юм. Үүнийг бид ганцхан жишээгээр нотолж болно. Өнгөрсөн арван жилд манай хүүхдийн уран зохиолын уншигчдын хүрээ асар өргөжин тэлж эх орныхоо хил хязгаараас халин гарч дэлхийн хүүхдийн утга зохиолын тавцанд улам бүр хүндтэй байрыг эзлэх замаар хөгжлөө.

	Зөвлөлт Холбоот Улсын хүүхдийн утга зохиолын судлалын гол индэр болсон «Детская литература» сэтгүүл 1974 онд бүтэн дугаараа монголын хүүхдийн утга зохиолд зориулан гаргалаа. Энэ бол ЗХУ болон ер нь гадаад оронд манай хүүхдийн утга зохиолын тухайд асар өргөн хүрээтэйгээр гүн гүнзгий сурталчилсан анхны томоохон ололт, манай хүүхдийн утга зохиолын амьдралд тохиолдсон тэмдэглэлт үйл явдал байлаа.

	«Детская литература» сэтгүүлийн тэрхүү тусгай дугаарт зориулсан асуултад (1974 оны № 11) МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын тэргүүлэгчдийн дарга нөхөр Ю. Цэдэнбалын өгсөн хариу нийтлэгдсэн юм. «Социалист нийгмийн өндөр үзэл сурталтай, үнэнч шударга, хөдөлмөрч гишүүдийг төлөвшүүлэн бий болгож, оюун санааг нь баяжуулан зэвсэглэж, гоо сайхны өндөр хүмүүжил олгоход утга зохиолын үүрэг асар их юм» гэж нөхөр Ю. Цэдэнбал онцлон тэмдэглээд, манай хүүхдийн зохиолчдын амжилтыг өндрөөр үнэлж, манай «Нэрт зохиолчдын сайн сайн бүтээлийн зэрэгцээгээр дэлхийн сонгодог зохиолчид, зөвлөлтийн утга зохиолын шилдэг бүтээлээс монгол хэлнээ орчуулан манай залуучуудыг хүмүүжүүлэх ажилд ашиглахыг онцгой ач холбогдолтой гэж үзэж байна» гэсэн билээ. (Ю. Цэдэнбал «Залуучуудын тухай». Улаанбаатар. 1976 он. 285 дугаар талд).

	Монголын хүүхдийн шинэ утга зохиол Зөвлөлт Холбоот Улс болон ах дүү социалист орнууд, дэлхийн хүүхдийн дэвшилт утга зохиолтой ойртон нягтрах, тэдгээрийн шилдэг ололтоос цуцалтгүй суралцах замаар хөгжиж, өнгөрсөн арван жилд энэ талаар ихээхэн амжилт оллоо. Дэлхийн хүүхдийн зохиолчдын олон улсын анхдугаар бага хурал 1973 онд Москвад болоход манай хүүхдийн зохиолчид анх очсоноос хойш удаа дараа Прага, Москвад болсон хурлуудад ажил хэрэгчээр идэвхтэй оролцож, дэлхий дахины хүүхдийн утга зохиолын тулгамдсан асуудлуудаар саналаа солилцож, их зүйл сурч, уран бүтээлийн цар хүрээгээ өргөтгөн тэлж байна.

	Монгол, Зөвлөлтийн хүүхдийн шилдэг зохиолчдын хамтын түүвэр «Үнэнч нөхөд» гэдэг номыг 1977 онд монгол, орос хэлээр Монгол, Зөвлөлтийн хүүхдийн зохиолчид хамтран бэлтгэж Москва, Улаанбаатарт хэвлүүлэн гаргасан нь мөн л манай хүүхдийн утга зохиолын амьдралд анх удаа тохиолдсон онцгой ач холбогдолтой шинэ зүйл байлаа. «Үнэнч нөхөд» номд Зөвлөлтийн олон үндэстний хүүхдийн зохиолын шилдэг төлөөлөгчид А. Гайдар, Л. Кассиль, Н. Носов, Мустай Карим, С. Баруздин, Л. Пантелеев, Ю. Сотник, В. Медведев нарын 26 зохиолчийн бүтээл, монголын мөн 26 зохиолчийн шилдэг бүтээл оржээ. Үнэн хэрэг дээрээ энэ ном нь ах дүү хоёр орны хүүхдийн шилдэг зохиолчдын бүтээлийн хамтын тайлан, дээжис нь болсон юм. Номын оршлыг ЗСБНХУ-ын социалист хөдөлмөрийн баатар, Лениний шагналт, хүүхдийн алдарт зохиолч Сергей Михалков бичсэн нь дурсгалтай хэрэг болсон гэж би хувьдаа боддог юм.

	Өнгөрсөн арван жилд манай хүүхдийн нэрт зохиолч П. Хорлоогийн «Говийн хүү» гэдэг эмхэтгэл Зөвлөлт улсад хоёр дахь удаагаа орос, мөн узбек хэлээр хэвлэгдэж, Д. Гармаагийн «Хөгжөөнтэй туужууд» орос хэлээр, Н. Надмидын «Сүхбаатарын тухай өгүүллэгүүд» хоёр дахь удаагаа оросоор, Л. Түдэвийн «Хорвоотой танилцсан түүх» орос, украин, молдав хэлээр тус тус хэвлэгдэн гарлаа.

	Монголын хүүхдийн утга зохиолын ололт амжилтыг зориуд сонирхож олон улсын хүүхдийн утга зохиол судлах нийгэмлэг өөрийнхөө ерөнхийлөгч Жеймс Фрейзерийг олон улсын хүүхдийн жилээр 1979 онд манай оронд ирүүлэв. Жеймс Фрейзер манай хүүхдийн утга зохиолын ололт амжилттай танилцаад өндөр үнэлж, монголын хүүхдийн урлаг утга зохиолоор Америкийн нэгдсэн улсад нүүдлийн үзэсгэлэн гаргах, олон улсын хүүхдийн утга зохиолын судлалын нийгэмлэгийн «Федрус» сэтгүүлийн нэг дугаарыг монголын хүүхдийн утга зохиолд зориулан гаргах ажил зохион байгуулж байна.

	Энэ бүхнийг эргэцүүлэн бодоход манай хүүхдийн утга зохиол сүүлийн арван жилд зөвхөн өөрийн орноор барахгүй олон улсын хүүхдийн утга зохиолын тавцанд зохих байр сууриа эзэлж байгаа нь ойлгомжтой болно.

	Сүүлийн арван жилд хүүхдийн зохиолын судлал шүүмжлэлийн ажил ихээхэн далайцыг олсон гэхэд болно. Юу гэвэл хүүхдийн утга зохиолоор дагнан бичсэн шүүмжлэл судлалын хэд хэдэн ном тусгайлан хэвлэгдлээ. (Л. Түдэвийн «Хүүхдийн зохиолын онцлогууд» 1977 он, Д. Өлзийбаярын «Хүүхдийн зохиолын тухай бодол» 1979 он, X. Сампилдэндэвийн «Аман зохиол ардын үзэл санааны тусгал» 1977 он, Ч. Арьяасүрэнгийн «Орчин цагийн монголын хүүхдийн утга зохиол» 1980 он, зэрэг болно).

	Сүүлийн арван жилд хүүхдийн утга зохиолд шинэ залуу авьяастнууд олноор орж ирлээ. Тэдгээрийн нэлээдийн бүтээл энэхүү дээж бичигт орсныг бас л тэдний болон хүүхдийн утга зохиолын ололт гэж үзэж болно.

	Монголын зохиолчдын Эвлэлийн Хороо 1979 онд хүүхдийн зохиолчдын онол, практикийн семинарыг зохион байгуулж, түүнд Зөвлөлтийн хүүхдийн нэрт зохиолч, судлаач нар оролцсон нь ихээхэн чухал ач холбогдолтой боллоо.

	Хүүхдийн утга зохиол ийнхүү өдрөөс өдөрт өсөж өндийж байна. Энэ өсөлт нь манай социалист байгуулалтын хурдац, ард түмний оюун санааны баялгаас эх үндэс, шим шүүсээ авдаг тул зогсолтгүй урагш тэмүүлсэн амьд үйл явц юм. Манай амьдралын хамаг баяр баясгалан, цог золбоо, үхэшгүй мөнхийн увдис үр хүүхдүүдэд маань байдаг болохоор тэдний тухай зохиол мөн л тэдний жавхаагаар жигүүрлэж төгсгөлгүй үргэлжлэх бөгөөд үлгэрийн ид шидийг үнэн байдал болгож байгаа ард түмний ариун үйлсийн гайхамшгийг харуулах шинэ үлгэр, шинэ туульс жилээс жилд олширсоор байх нь дамжиггүй. Гагцхүү үзгээ хурц байлгаж, үгийнхээ чадал, авьяасынхаа дөлийг ямагт бадрааж, суут сайхан үйлсийн сайн бичээч байхын эрмэлзэл нь зохиолч бидний ариун дээд үүрэг мөн.

